
२५७
रीति-ग्रंथकार कवि





डाढ़ी के रखैयन की डाढ़ी सी रहति छाती,

बाढ़ी मरजाद जस हद हिंदुवाने की।

कढ़ि गई रैयत के मन की कसक सब,

मिटि गई ठसक तमाम तुरकाने की॥

भूषन भनत दिल्लीपति दिल धक धक,

सुनि सुनि धाक सिवराज मरदाने की

मोटी भई चंढी, बिन चोटी के चबाय सीस,

खोटी भई संपत्ति चकत्ता के घराने की॥










सबन के ऊपर ही ठाढो रहिबे के जोग,

ताहि खरो कियो जाय जारन के नियरे।

जानि गैर-मिसिल गुसीले गुसा धारि उर,

कीन्हों ना सलाम, न बचन बोले सियरे॥

भूषन भनत महाबीर बलकन लाग्यो,

सारी पातसाही के उढाय गए जियरे।

तमक तें लाल मुख सिंवा को निरखि भयो,

स्याह मुख नौरंग, सिपाह-मुख पियरे॥











दारा की न दौर यह, रार नहीं खजुबे की,

बाँधिबो नहीं है कैधौं मीर सहवाल को।

मठ विश्वनाथ को, न बास ग्राम गोकुल को,

देवी को न देहरा, न मंदिर गोपाल को॥

गाढे गढ़ लीन्हें अरु बैरी कतलाम कीन्हें,

ठौर ठौर हासिल उगाहत हैं साल को।

बूड़ति है दिल्ली सो सँभारे क्यों न दिल्लीपति,

धक्का आनि लाग्यो सिवराज महाकाल को॥

